
Vho Tshigiya vho vha vha tshi dzula na 
mufumakadzi na vhana vhavho vhaṋa. 
Vhasidzana vhavhili na vhatukana vhavhili. 
Wo vha u muṱa u no shuma nga maanḓa, Vho 
vha vha tshi tshila nga u lima masimuni avho. 
Vho vha vhe na mbudzi dzi si nnzhi na khuhu. 

Vhana vhavho vho vha vho ḓi kumedzela kha 
zwa tshikolo, nahone vha tshi ya tshifhinga 
tshoṱhe. Maemu muṅwe wa vhatukana o 
gudela zwa u reila mabufho.

O vha o ḓi imisela u khwiṋisa nyimele ya muṱa wa 
hawe. Vhathu vho fhedzisela vha tshi vha vhidza 
Vho Tshigiya ngauri vho vha vha tshi dzula vho 
tshi fara. Vho vha vhe na mbiti vha tshi funa u 
dzulela u sema vhathu vho sinyuwa.

Arali vha nga sinyuswa nga khonani yavho, wo 
vha u tshi ḓo pfa vha tshiri, “A ni nnḓivhi nṋe, ndi 
ḓo ni kwasha ṱhoho nga hetshi tshigiya.” Khonani 
dzavho dzo vha dzi tshi tou sea ngauri a vha athu 
u rwa muthu nga hetsho tshigiya.

Vho Tshigiya vho vha vha tshi bubela tsimuni u 
shuma. Vho vha vho ṱavha mavhele, nḓuhu na 
tshakha dzo fhambanaho dza miroho ya maṱari.

Vho khakhiswa nga gomelelo, mvula yo vha 
i sa ni tsimu yo oma. Vho vha vha tshi dzula 
vha tshi khou humbula nḓila ine vha nga wana 
ngayo maḓi.

Ḽiṅwe ḓuvha vha ḓi vhudza uri: “Arali nda nga 
gwa mulindi wo ṱanḓavhuwaho wa dovha wa 
tsela fhasi, ṱhaṅwe ndi nga wana maḓi a u 
sheledza tsimu yanga.” Vho amba izwi vha tshi 
khou dzhia zwishumiswa zwa u gwa, vha ya hune 
vha humbula uri vha wana hone maḓi.

Vho thoma u gwa mulindi nga matsheloni. 
Vhathu vha fhira vha tshi vha sedza sa muthu a 
re na vhulwadze ha muhumbulo, vha humbula 
uri hu na zwiṅwe zwi songo dzudzanyeaho kha 
Vho Tshigiya.

“Mboswobeni, ni khou vhona zwine nda khou 
sedza zwone, Naa Tshigiya kani o ṱangana ṱhoho, 
a nga gwa hani mulindi ḓakani ḽi tshi khou fhisa 
ngaurali?” Ndi vho Salafu, muṅwe wa khonani 
dza Vho Tshigiya.

“Na nṋe ndi khou humbula uri hu na zwiṅwe zwi 
sa tsha itaho ṱhohoni ya khonani yashu.” Ndi Vho 
Mboswobeni vha tshi ḓadzisa. Vhoṱhe vha sea.

“Ndi humbula uri ndi khwiṋe ri tshi yo amba na 
khonani yashu, uri ri pfe zwine vha tama u zwi 
swikelela nga zwine vha khou ita.” Ndi Vho Salafu 
vha no ralo.

Vho Tshigiya vho pfa uri khonani dzavho dzi khou 
vha sea, ngauri dzi humbula uri vha khou lwala 
muhumbulo. Izwi zwa vha ṱuṱuwedza u gwa 
fhethu hu hulwane.

Ḽiṅwe ḓuvha vha tshi khou gwa, vha pfa vha tshi 
nga vho rwa tombo. Vho mbo ḓi awela, uri vha 
sedze heḽi tombo zwavhuḓi.

Vha dzhia tsheo ya uri ndi khwiṋe vha sa rwi 
tombo vha tou mona naḽo uri vha kone u ḽi bvisa 
zwavhuḓi.

Musi vhe kati na mushumo wavho, Yoo! Ndi mini 
zwine vha khou gwa, ndi tomboḓe ḽeneḽi, vho 
ruḓa maṱo vho sedza tombo.



8

“Ndi mini itshi, ndi tombo-ḓe ḽeneḽi,” Vho Tshigiya 
vha tshi khou hevhedza, vha tshi sedza u mona 
naḽo. Vha tshi sedzulusa uri hu songo vha na 
muthihi a no vhona zwine vha kho ita.

Vha gwadama vha thoma u gwa nga zwanḓa 
zwavho heḽi tombo ḽi no mangadza. Ḽo vha ḽi 
tombo li no penya, zwo vha zwi tshi vhonala 
namusi ḽi tshe na mavu. Vha shumisa tshipeidi 
tshavho u bvisa tombo ḽoṱhe.

Naho Vho Tshigiya vho vha vha sa pfesesi 
uri ndi lushakaḓe lwa tombo, vho vha vha 
tshi zwi vhona uri ndi lushaka lwa tombo lu 

songo ḓoweleaho.

Vha ḽi dzhenisa begeni. Vho vha vho no vha na 
nyofho. Vha vho pfa vha si tshee na nungo dza u 
gwa maḓi.

Vha humbula uri ndi khwiṋe ndi tshi ya hayani, 
uri vha ḽi sedze zwavhuḓi. Vha dzula fhasi, vha ḽa 
tshiswiṱulo, vha nwa na mabundu.

Musi vha tshee vho dzula, Vho mboswobeni vha 
mbo swika vha ri, “Khonani yanga ho tshinyalani, 
vho neta, vha khou ita mini ngauri mvula a i 
khou na, iḽi damu ḽine vha khou gwa ḽi ḓoḓala lini 
nga maḓi?”

“Tsivhudzo yanga ndi ya uri, kha vha litshe zwine 
vha khou ita, vhathu vha ri vho ṱangana ṱhoho.”

“Ohoo! Mboswobeni, no hangwa dzina ḽanga? 
Ni khou ṱoḓa ndi tshi ni kwasha zwino nga 
tshigiya tshanga? Vho amba vha tshi nga vha 
khou tshi doba.

“Naa a ri tsha swaswa navho khonani yanga? 
Ndo vha ndi tshi kho tou swaswa navho khonani 
yanga.” Vha amba izwo vha tshi khou ṱuwa.

Vho Tshigiya vha vhona zwa khwiṋe hu u ya 
hayani ngauri vho vha vha si tsha kona u isa 
phanḓa na u gwa dindi.

Vho Tshigiya vha tshi swika hayani, a vho ngo 
amba na muthu, vho mbo ḓi livha lufherani 
lwavho, vha vula suthukheisi yavho ya kale vha 
dzumba tombo ḽavho nga ngomu. Vha dzula 
kha .mmbete vha humbula zwine vha tea u ita 
nga tombo ḽavho. vho fara khofhe vha songo 
wana phindulo.

Vho karuwa musi vha tshi vhidzelwa u lalela.

Vho Tshigiya vha fhedza vho vhudza mufumakadzi 
wavho tshiphiri tsha tombo. Vha ṱanzwa tombo 
ḽavho ḽa vhonala zwavhuḓi uri ndi musuku.

Vha humbula uri ndi khwiṋe vha tshi litsha u 
gwa maḓi ngauri khonani dzavho dzi ri vha na 
vhulwadze ha muhumbulo.

Mafhungo a tombo ḽa musuku ḽa Vho Tshigiya a 
pfala hoṱhe, hezwi zwo itwa ngauri mufumakadzi 
wavho a amba tshiphiri itshi na khonani yawe. 
Ndi yone nḓila ye mafhungo a phaḓalala ngayo.

Khonani dzavho dzi tshi vha vhudzisa nga ha 
musuku, vho tou dadadza, vhari a vha ḓivhi 
zwine vha khou amba nga hazwo.

Ḽiṅwe ḓuvha vhalanda vha musanda vha ḓa 
muḓini wa Vho Tshigiya vha vha vhudza uri zwo 
swika musanda uri vhone vha na musuku. Khosi 
iri i nga vha fhaṱela nnḓu ntswa na zwoṱhe zwi ne 
vha zwi ṱoḓa muṱani wavho.

Vha khoro ya musanda vha ri vho ḓa u vha dzhia 
uri vha ise musuku musanda, ngauri vho u gwa 
shangoni ḽavho.

Haya mafhungo ho ngo takadza Vho Tshigiya. 
Mashudu mavhi ho vha hu si na zwe vha vha vha 
tshi nga ita. Mushumo wa takutshedza hayani 
ha Vho Tshigiya, ha rengwa na fenitshara. Vha 
khoro ya musanda vha dzula vho linda muḓi wa 
Vho Tshigiya.

Vha rengelwa zwiambaro zwiswa, vhutshilo ha 
vha havhuḓi kha Vho Tshigiya na muṱa wavho. 
Nyimele ya vhutshilo havho ya vha yavhuḓi.

Muṅwe na muṅwe o vha a tshi tama e muraḓo 
wa muṱa wa Vho Tshigiya. “Baba, vha a ḓivha uri 
musuku wavho u ita vhugai? “Zwe Musanda vha 
vha itela ndi zwiṱukusa.” Ndi Lutendo mutukana 
wavho muhulwane.

“Nwananga, ni ḓivha mini? Ni tshe muṱuku. 
Ni humbula uri arali ndo vha ndi songo wana 
musuku ro vha ri tshi ḓo vha ri nazwo izwi 
zwithu afha hayani? U swika na zwino, a thi 
pfesesi uri ndi nga’ni heḽi tombo ḽa u penya ḽo 
ita uri Musanda vha nthengele hezwi zwithu 
zwinzhizwnzhi.” Hu amba Vho Tshigiya.

Ḓuvha ḽa swika ḽa uri Vho Tshigiya vha ye 
musanda. Musanda hu iwa nga gungwa ngauri 
ndi seli ha mulambo.

Vho Tshigiya vho fhelekedzwa nga masole a 
musanda, vhe na bege ye vha dzhenisa musuku 
nga ngomu. Musi vhe vhukati ha mulambo, 
Vho Tshigiya vha bvisa musuku vha tshi ṱoḓa u 
u phumula.

Vho vha vho takala ngauri vho vha vho farwa sa 
muḓivhalea. Vhalanda vha musanda na vhone 
vho vha vha vha tshi tama vhe Vho Tshigiya.

Vho Tshigiya vha thoma u tambisa musuku 
wavho, vha tshi posela nṱha vha tshi gavha, 
ngauri vho vha vho takala lu ne vha si ḓivhe uri 
vha nga ita mini.

Vha songo vhuya vha humbula, musuku wa mbo 
ḓi wela maḓini, vha ṱavha mukosi vhari, “Musuku 
wanga wo wela maḓini wee!”

Vho Tshigiya vhari, “Ḓiraiva imisani gungwa ndi 
ṱoḓe musuku wanga!”

“Hezwo zwi nga si konadzee, vha khou zwi vhona 
uri mulambo wo ḓala nga maḓi. Hu na ngweṋa 
hafha maḓini, a ri ṱoḓi u fa riṋe.” Hu amba 
muṅwe wa vhareili vha gungwa.

Zwezwi vha tshi khou amba, vho vha vha tshi 
khou swika tsini na musanda. Zwo vha zwi 
tshi vhonala uri Musanda vho lugisa tshimima 
tshihulu tsha u ṱanganedza Vho Tshigiya 
na musuku.

Nga hetsho tshifhinga Vho Tshigiya vho vha vhe 
kha nyofho khulu vha tshi khou humbula na u 
ḓiposa maḓini. Gungwa ḽa swika musanda, vha 
tsa vhoṱhe.

Vhaḓinḓa vha musanda vha fara Vho Tshigiya 
nga tshanḓa vha vha isa Musanda, ngauri vho 
vha vho no fara bege i si na tshithu.

Vhaḓinḓa vha musanda vho vha vha tshi khou 
ofha ngauri vho vha vha tshi ḓivha zwo bvelelaho 
kha musuku. Vha isa Vho Tshigiya lufherani lwe 
Musanda vha ya vha yo vha lindela hone.

“Ri a vha ṱanganedza fhano musanda, ndo vha 
vhidza uri vha ntsumbedze musuku we vha u 
gwa shangoni ḽanga.” Ndi Musanda vha no ralo 
nga dakalo ḽihulu.

“Vha nga nṋekedza musuku, ri kone u ita 
vhuṱambo vhuhulu he nda vha lugisela?”



20

“Musuku u ngafhi Vho Tshigiya? ”Hu amba khosi 
yo ṋekedza tshanḓa tsha u ṱanganedza musuku.

Vhaḓinḓa vha musanda vha sedza fhasi, vha 
tshi khou ofha khonedzeo ya uri Vho Tshigiya vha 
nga fariwa vha valelwa nge vha xedza musuku.

Vho Tshigiya vha dzhenisa tshanḓa begeni tsha 
bva tshi si na tshithu, vha ri hoṱoli!

“Musanda wanga ho vha na vhukhakhi musuku 
wa mbo ḓi wela maḓini.” Vho Tshigiya zwino 
vho vha vha tshi vho tou ngwendengwende 
nga nyofho.

Musanda vha sinyuwa nga maanḓa “vho ḓela 
mini fhano vha si na musuku! A thi khou ṱoḓa 
vhone, ndi khou ṱoḓa musuku.”

